Dəlib-keçən güllə yaralanmaları. Güllənin giriş və çıxış dəliyinin müəyyən edilməsi. Yara kanalının istiqamətinin təyini.
Güllə bədənin müəyyən hissəsini dəlib keçmişsə, əmələ gələn xəsarət dəlib-keçən güllə yaralanması adlanır ki, bu da giriş dəliyindən, yara kanalından və çıxış dəliyindən ibarətdir.
Güllənin giriş və çıxış dəliyi. Güllənin giriş və çıxış dəliklərini fərqləndirən əlamətlərdən
· Yaranın formasını,
· Toxuma çatışmazlığını,
· Sıyrıq halqasını,
· Çirklənmə halqasını göstərmək olar.
Güllə yarasının giriş dəliyi güllənin diametrindən təxminən 1-2 mm kiçik olur ki, bu da əsasən güllənin dərini deşmə mexanizmi ilə izah olunur. Güllə dərini deşməzdən əvvəl təzyiq edərək, onu qıfvari içəriyə doğru yönəldir. Dərinin elastikliyinin və yaranın qurumasının da girəcək dəliyinin kiçilməsində rolu vardır. Güllənin köndələn formasına uyğun olaraq, giriş dəliyi dairəvi formada olur. Güllə orqanizmə bucaq altında daxil olduqda giriş dəliyi oval formada olur.
Giriş dəliyini fərqləndirən əlamətlərdən biri də toxuma çatışmazlığıdır. Güllə orqanizmə daxil olduqda dərinin bir hissəsini qopararaq özü ilə içəri aparır. Giriş dəliyinin kənarlarını bir birinə yaxınlaşdırdıqda yara tamamilə qapanmır, çəkib qapadıqda isə bucaqlarda dəri büküşləri əmələ gəlir. Güllənin çıxış dəliyinin kənarlarını yaxınlaşdırdıqda isə yara bucaqlarında büküşlər törənmədən yaranın ağzı örtülür.
Giriş dəliyi üçün xarakter əlamətlərdən biri də sıyrıq halqasıdır (kontuzion halqa). Güllə dəridən keçdikdə törətdiyi yaranın kənarında epidermisi əzir, sıyırı və onun tamlığını pozur. Güllə şaquli istiqamətdə dərini dəldikdə  giriş dəliyinin kənarında bərabər enlikdə epidermis  tamlığının pozulması, yəni sıyrıq halqası adlandırılmış əlamət görünür. Güllə bucaq altında orqanizmə daxil olduqda sıyrıq halqasının eni yara ətrafında , bucaq yaradıcı nahiyədə enli olur. Bu da atəşin istiqamətinin təyinində əsas meyarlardan biri sayılır. Sıyrıq halqası ilk dəqiqələrdə qırmızı-çəhrayı rəngdə, sonralar isə quruyaraq, tünd qonur rəngdə olur. Sıyrıq halqası 1-2 mm enində ola bilər. 
Çirklənmə halqası giriş dəliyi üçün xarakter əlamərdir. Güllə lülədən xaric olduqda lülənin iç səthində olan maddələrdən (his, pas, silah yağı və s.) bir hissəsini öz üzərində aparır. Güllə orqanizmə daxil olduqda onun üzərindəki həmin maddələr silinərək giriş dəliyi ətrafında bozumtul rəngdə, halqa formasında iz buraxır ki, bu da çirklənmə halqası adlanır. 
Güllənin çıxış dəliyi müxtəlif formalarda olur: düzgün olmayan, ulduzabənzər, xaçvari, qövsi, bucaqlı, qeyri-müəyyən, bəzən oval və dairəvi. Adətən toxuma çatışmazlığı çıxış dəliyində olmur. Ona görə də yaranın kənarlarını yaxınlaşdırdıqda dəridə büküşlər əmələ gətirmədən yaranın ağzı qapanır. əksər hallarda giriş dəliyinə nisbətən çxıış dəliyinin diametri böyük olur. Yaranın kənarları isə xaricə doğru qatlanmış olur. Çirklənmə halqası çıxış dəliyində olmur, olsa da bu, geyim və digər söykənən əşyanın hissələrinin təsirindən törənə bilər.
Yara kanalı düz və qövsvari şəkildə olur. Qövsvari yara kanalı güllənin rikoşetindən, yəni sərt toxumalara dəyərək, istiqamətini dəyişməsindən törənə bilər. Güllənin keçdiyi orqanların yerləşməsindən asılı olaraq, yara kanalı fasiləli ola bilər, məsələn bağırsaq ilgəklərindən güllə keçərkən və s. Yara kanalının köndələn kəsiyinin forma və ölçüləri güllənin diametrindən, sürətindən, hərəkət xarakterindən və toxumanın xüsusiyyətindən asılıdır. Həyati yaralanmalar zamanı yara kanalı boyunca yumşaq toxumalar arasında qansızma, kanal içərisində laxtalanmış qan kütlələri müşahidə edilir. 
Güllə bədəndən keçdikdə sümükləri zədələmiş olarsa, zədələdiyi sümüyün qırıntılarının müəyyən hissəsini öz hərəkət istiqaməti boyu aparır. Belə hallarda çıxış dəliyi didilmiş formada olur, bəzi hallarda isə çıxış dəliyi ətrafında əlavə çıxış dəlikləri olur ki, bu da sümük qəlpələrinin təsirindən baş verə bilər. Yara kanalında sümük qalıqlarının tapılması və onların zədələnmiş sümüyün hansı tərəfində yerləşməsi güllənin bədəndə hərəkət istiqamətini aydınlaşdırmaq üçün əhəmiyyəti olan faktorlardan biridir.
Yastı sümüklərdə güllənin başlıq hissəsi kəsik konusvari qüsur törədir. Konusun zirvəsi güllənin daxil olduğu səthə, əsası isə güllənin getdiyi istiqamətə doru yönəlmiş olur.
